Сабақтың тақырыбы: «Халқы қадірлеген Қадыр ақын» 
Сабақтың мақсаты: 
Білімділік: әйгілі ақын, халық жазушысы Қадыр Мырза Әлінің өмірі мен шығармашылығы туралы мағлұмат беру;
Дамытушылық: ақынның туындыларын әр өскелең ұрпақтың жүрегіне дарыту, бойына егу, қайталанбас туындылары мен шығармашылығы қазақ поэзиясында ерекше орын алатындығын ұғындыру, ақынның бай мұрасын ұрпақтан-ұрпаққа жалғастыру;
Тәрбиелік: ақынның өлеңдерін сүйіп оқуға, қастерлеуге және үлгі-өнеге алу рухында тәрбиелеу.
Көрнекілігі: интербелсенді тақта, слайд, ақынның нақыл сөздері жазылған бетшелер.
Шараның бағдарламасы:
І. Кіріспе бөлім.
ІІ. Негізгі бөлім:
· ақынның өмірі;
· ақынның шығармашылығы;
· поэзиясы сан қырлы;
· көптеген әндердің авторы
· балалар әдебиетіне үлкен үлес қосқан ақын.

Шараның өту барысы:
Қ.Мырза Әлінің сөзіне жазылған «Өз елім» әні хормен орындалады.
1-жүргізуші. 
Жаралғанбыз о баста біз намыстан,
Жерін аңсап оралған қыз алысқан.

2-жүргізуші.
Арман қымбат адамға ұлық үшін,
Сен  одан да қымбатсың, Қазақстан!

1-жүргізуші. Қайырлы күн ұстаздар, студенттер! Сөзімізді Қадір ақынның сөзімен бастауымыз бекер емес. Бүгінгі кешімізді Қадыр Мырза Әлінің шығармашылығына арналған «Халқы қадірлеген Қадыр ақын» атты әдеби-сазды кешімізді бастаймыз.

2-жүргізуші. Ұлттық әдебиетіміздің ұлығы, қазақ поэзиясының пырағы болып саналатын Қадыр Мырза Әлінің ұлт әдебиетіндегі орны бөлек. Жыр жинақтары мен тамаша әндерін әдебиетіміз бен мәдениетімізге мол мұра етіп қалдырған ақын шығармашылығы бізді өз әлеміне шақырады.

1-жүргізуші. Айбатты Алатау, қасиетті Атамекен, «нағыз қазақ қазақ емес, нағыз қазақ домбыра», «нағыз қазақ, міне, осы танып қой» деп ұлтын Абайша сүйген, ұлты үшін Абайша күйген қазақ поэзиясының парасатты ақындарының бірі де бірегейі, дүниеге ұлтымыздың рухын көтеретін туындылар әкелген сергек те сезімтал ақын туралы сөз қозғамақпыз.
Студент (слайд қорғау) Қазақстан мемлекетінің Халық жазушысы, танымал ақын Қадыр Мырза Әлі 1935 жылы 5 қаңтарда Батыс қазақстан облысының Сырым ауданы Жымпиты ауылында дүниеге келген. Ақынның бірінші туындысы 1954 жылы республикалық «Пионер» балалар журналында жарияланды, 1959 жылы тұңғыш өлеңдер жинағы «Көктем» жарық көрді. Содан бергі уақыт ішінде оның жетпістен астам поэзиялық, прозалық, сондай-ақ әдеби-сын кітаптары жарық көрді, өлеңдері мектеп оқулықтарына енгізілді.

Студент (слайд қорғау) Әр дәуір өз ақынын тудырады десек, Қадыр шығармалары оның өзі өмір сүрген жылдардағы көркем тілмен жазылған шежіре десе болады. Қадыр Мырза Әлінің поэзиясы сан қырлы. Олар адал еңбек, пәк махаббат, биік адамгершілік, Отан, дәуір, халық, қазақ мінезі, елге, жерге сүйіспеншіліктен бастап, барлық жақсылық атаулыға сүйсініп, соғыс қаупінен бастап, туған табиғатқа деген немқұрайлыққа дейінгі барлық әлеуметтік келеңсіздіктерге ашынады. Ақынның осындай ойлары өз халқына жаухар жырлары арқылы жетіп отырды.
1. «Туған жер»
2. «Ауылды аңсау»
3. «Болайын деп жақсы ұлы өңірдің»
4. «Саған деген айтылар назым әнім»
5. «Бәрі де ана»
6. «Ой арманы»
7. «Кім мықты дүниеде, адам мықты»
8. «Бәрін тез - тез болады деп кім күткен» т.б. өлеңдері бар.

2-жүргізуші. Бүгінгі поэзия кешінде  ақынның әдемі сазды да лирикалы өлеңдерін жатқа мәнерлеп оқылса, өте кремет болар еді, Ақмаржан  (ортаға бір топ студенттер шығып, ақынның өлеңдерін оқиды).

1-жүргізуші. Әрине, Альбина, студенттерімізге кезек берейік.
 
2-жүргізуші. Қадыр Мырза Әлі ақындық азаматтық өмірінің мәні мен мағынасын лирикадан тапқан адам. Өлеңі өміріне, өмірі өлеңіне айналған ақын туралы да қаламдастары да  жақсы сөздерін арнаған. Экранға бір сәт назар аударып, шолу жасайық. (интербелсенді тақтадан Қадыр туралы айтылған сөздер оқылады).

Студент. «Қадыр – найзағайлы ақын. Дәуірдің, уақыттың өзі жаратқан өміршең ақын. Оның поэзиясы - өзіміз сүйіп отырған дәуір мінездес». 
                                                                                            Мұқағали Мақатаев

 Студент. «Қадыр - мықты бәрімізден де, менен де мықты ақын».
                                                                                             Жұбан Молдағалиев

Студент. «Қадырды әлі әріп танымаған бүлдіршін бөбектен бастап, әріпті көзілдіріксіз көре алмайтын қарияға дейінгінің бәрі біледі. Өзін білмесе де сөзін біледі». 
                                                                                            Әбіш  Кекілбаев

2-жүргізуші. Мұндай талант үшін өлеңсіз өмір жоқ. Ақыннның шығармаларының тақырыптары әр алуан. Соның ішінде туған тілінің құдыреттілігін өлең өрнегімен керемет жеткізеді.

1-жүргізуші. 
Ана тілің біліп қой, 
Еркіндігің, теңдігің.
Ана тілің біліп қой,
Мақтанышың, елдігің, - деп жырлаған өлеңдері қазақстандықтардың бойтұмары деп айтсақ та болады. Өлеңнің келесі шумағын хормен айтайық. (студенттерден өлеңнің келесі шумағын жалғастыру сұралады)
Ана тілің – арың бұл,
Ұятың боп тұр бетте.
Өзге тілдің бәрін біл, 
Өз тіліңді құрметте! (хормен айтылады)

2-жүргізуші. Ақын табиғат сұлулығын «Табиғат – жаратылыс пернесі», «Нұр», «Түн кірпігін ілмеді», «Шалкөде жайлауы» атты өлеңдерінде ерекше бір сыршылдықпен жырлайды. Қатысушыларымыз арасында осы өлеңдерін оқимын деушілер табыла ма?  (студенттер шығып өлеңдерін оқиды).

2-жүргізуші. Қадыр Мырза Әлі - балалар ақыны. Ал ақындықтың ішінде балалар ақыны болудан асқан қиындық жоқ. Себебі үлкен адам, есейген адамның бала сезіміне жақындауы қиын.
1-жүргізуші. Мен сенің осы сөздеріңді құптаймын. Бала ойымен, бала қиялымен өлең жазу нағыз талантты ақынның ғана қолынан келер. Қадыр атамыздың көптеген өлеңдері мектеп оқулықтарына енді. Ақын өзінің әзіл, ойнақы жырларымен тентектікті, жалқаулықты әжуалап, өз оқушысын жақсы өнеге, сүйкімді қылыққа меңзейді, шағын өлеңдері арқылы оқырманын өзгеше бір толғаныстарға түсіріп, оның сезімін тербейді.

2-жүргізуші.
Иә, сыршыл да сезімтал ақын 200-ден астам ән сөзінің авторы. Оның қаламынан туған көптеген әндер халықтың сүйіп айтатын әніне айналған. Соның бірі «Жалқаубек» әні. Сіздерге бұл әнді тобымыздың студенті Таубаева Жұмагүл орындайды.

1-жүргізуші. 
Ақынның халық аузында нақыл сөздері де қалған екен. Енді назарымызды интербелсенді тақтаға аударайық (интербелсенді тақтадан ақынның нақыл сөздері оқылады).

2-жүргізуші.
Ақын әзілқой да адам болған. Өзінің жолдастарымен, қаламгер достарымен бірге қалжыңдасып сөйлескенде кездері болған. Сіздердің назарларыңызға Қадырдың әзілін ұсынбақпыз.

1-студент
Қадыр кішкене ғана, киіктің асығындай шымыр, Жүсіп Қыдыров болса түйе үстіндегі адаммен бой теңестіргендей ұзын бойлы. Бірде екеуі Жазушылар одағының үйіне қатар беттеп келе жатса, жігіттер көріп күліпті. Сонда Қадыр: – Несіне күлесіңдер, мен болсам Қазақстанның 1913 жылғы көрсеткішімін, Жүсіп болса 1973 жылғы көрсеткіші емес пе! – депті.

2-студент 
 Қадырды құрдастары «сараңсың» деп әзілдесе керек. Соны әркімдерден ара-тұра естіп қалған Сейтжан Омаров бірде: – Қадыр-ау, біздің ауылмен құйрық-бауыр жесер құда болып қалдың ғой. Енді де үйіңе шақырмас па екенсің? – деп үлкендікпен әзіл айтыпты. Сонда Қадыр Мырза Әлі: – Сәке-ау, құда мың жылдық деген емес пе, асыққанымыз не, мың жылға дейін сіз болып, біз болып талай шақырыса жатамыз ғой, – деген екен. 

1-жүргізуші. «Қадырды білмейтін қазақ әсте жоқ. Қадырды әлі әріп танымаған бүлдіршін бөбектен бастап, әріпті көзілдіріксіз көре алмайтын қарияға дейінгінің бәрі біледі. Өзін білмесе де сөзін біледі», - деп белгілі жазушы, мемлекеттік, қоғам қайраткері Әбіш Кекілбаев тегін айтпаған. Шынында, Қадыр Мырза Әлі өмір бойы қолынан жүйрік қаламы түспеген үлкен дарын, үлкен талант иесі. Мұндай даусыз даңқ, танымалдықтың сыры – Қадыр талантының қарапайымдылығында. Ендеше Қадыр жырлары ешқашан ұмытылмай ұрпақтан-ұрпаққа насихаттала бермек. Барлығымыз біре «Атамекен» әнін орындайық. Бүгінгі «Елі қадірлеген Қадыр ақын» атты әдеби-сазды кешімізге қатысқаныңызға көп-көп рахмет!

